
 

 
Leopoldo Rodríguez Puga e Xaime Óscar Iglesias Pérez, deputados do grupo 
provincial do BNG na Deputación de Ourense, ao abeiro da Lei da Administración 
Local de Galiza e demáis disposicións concordantes presentan a seguinte 
MOCIÓN PARA A ELABORACIÓN DUN PLAN DA REDE VIARIA PROVINCIAL  

 

EXPOSICIÓN DE MOTIVOS 

 
En varias ocasións, este Grupo ten formulado propostas relativas á rede de 

estradas da Provincia, cun duplo  obxectivo. En primeiro lugar pola necesidade de 
reformular a competencia, e en segundo para elaborar un plano de melloras que 
modernizasen a rede para que valese como meio de desenvolvemento da 
provincia, e así alcanzar, en tempo razoabel, unhas comunicacións racionais e 
proprias do século XXI, pois é ben certo, que as estradas en sí mesmo non 
resolven o desenvolvemento dun País, máis son necesárias, ao carón doutras 
actuacións, para conquerir aquel. 

No tocante á primeira cuestión plantexada, -replantexamento da 
titulariedade-, pensamos que é preciso pór en marcha unha Comisión con 
representantes das distintas Administracións para traballar no tema, dado que a 
realidade variopinta que nos atopamos é que existen estradas que sendo de 
titulariedade autonómica, deberían ser provinciais; outras que están inventariadas 
a nome da Corporación Provincial e deberían transferirse á Xunta; viais que están 
a cargo dos Concellos xa tardan en ser asumidos pola Deputación; tamén figuran 
en poder do Ente Provincial camiños que, actualmente, son nidiamente 
municipais. 

Por outra banda,  contamos nesta Provincia cunha rede de estradas 
decimonónica, dotada dun firme anticuado, con moitos quilómetros que tan 
xiquera posúen un ancho de calzada de camiño de carro, producindo un “efecto 
tapón” no desenvolvemento económico de Ourense, e, polo tanto, contribuíndo a 
colocarnos nos últimos posto dos listados que miden o benestar da veciñanza. 
  Pasaron moitos anos sin que o grupo de Governo desta Deputación teña 
definido un plano de vías provinciais e comarcais. En todo caso, o grupo asinante 
da moción descoñece que teña claro o obxectivo de modernización do actual. A 
única realidade constatábel é que o grupo Popular actúa neste campo, na maior 
parte das veces, atendendo a intereses distintos dos que poidan responder, 
cando menos, á racionalidade e ao sentido común. 
 



 
 
 
Por todo o anterior exposto, sometemos ao Plenario da Deputación a 

adoción dos seguintes ACORDOS 
 

1º.- A Deputación convocará, no prazo mais breve posibel, unha comisión 
composta por técnicos da Institución Provincial e da Consellería de Medio 
ambiente, Territorio e Infraestruturas, e mesmo solicitará propostas aos concellos, 
a fin de elaborar un plano de recomposición da titulariedade da rede viária da 
Provincia. 
 

2º.- A Deputación elaborará un plano de rede viaria en base a criterios 
previamente estabelecidos, que contribúa ao desenvolvemento da Provincia e 
incida claramente na modernización das estradas actuais. 
 

3º.- Unha vez elaborado o plano da rede viaria Provincial e comarcal, a 
Deputación porá os medios económicos posibeis, e realizará as xestións 
necesárias diante das Administracións Central e Autonómica, e mesmo 
coordinará as axudas que procedan da Unión Europea, a fin de levar a cabo a 
execución do devandito Plano de xeito plurianual. 
 

 
 

Ourense, 29 de maio de 2014 

 

 

 

Asdo: Leopoldo Rodríguez Puga                             Asdo.: Xaime O. Iglesias Pérez 
 
 
 
 
 
 
 
 
 
 
 
 

SR. PRESIDENTE DA DEPUTACIÓN PROVINCIAL-OURENSE 
 

 


